
 Πᾷ μοι ταὶ δάφναι; Φέρε Θεστυλί· πᾷ δὲ τὰ φίλτρα; 

 Στέψον τὰν κελέβαν φοινικέῳ οἰὸς ἀώτῳ, 

 ὡς τὸν ἐμὶν βαρὺν εὖντα φίλον καταδήσομαι ἄνδρα, 

 ὅς μοι δωδεκαταῖος ἀφ’ ὧ, τάλαν, οὐδὲ ποθίκει 

5 οὐδ’ἔγνω πότερον τεθνάκαμες ἢ ζοοὶ εἰμές, 

 οὐδὲ θύρας ἄραξεν ἀνάρσιος. Ἦ ῥά οἱ ἄλλᾳ 

 ᾤκετ’ ἔχων ὅ τ’ Ἔρως ταχινὰς φρένας ἅ τ’ Ἀφροδίτα 

 βασεῦμαι ποτὶ τὰν Τιμαγήτοιο παλαίστραν 

 αὔριον, ὥς νιν ἴδω, καὶ μέμψομαι οἷά με ποιεῖ. 

10 νῦν δέ μιν ἐκ θυέων καταδήσομαι. Ἀλλὰ Σελάνα 

 φαῖνε καλόν· τὶν γὰρ ποταείσομαι ἅσυχα, δαῖμον, 

 τᾷ χθονίᾳ θ’ Ἑκάτᾳ, τὰν καὶ σκύλακες τρομέοντι 

 ἐρχομέναν νεκύων ἀνά τ’ ἠρία καὶ μέλαν αἷμα΄ 

 Χαῖρ’ Ἑκάτα δαπλῆτι, καὶ ἐς τέλος ἅμμιν ὁπάδει 

15 φάρμακα ταῦτ’ ἔρδοισα χερείονα μήτε τι Κίρκας 

 μήτε τι Μηδείας μήτε ξανθᾶς Περιμήδας. 

 Ἶυγξ ἕλκε τὺ τῆνον ἐμὸν ποτὶ δῶμα τὸν ἄνδρα. 

 Ἄλφιτά τοι πρᾶτον πυρὶ τάκεται· ἀλλ’ ἐπίπασσε 

 Θεστυλί. Δειλαία, πᾷ τὰς φρένας ἐκπεπότασαι; 

20 Ἦ ῥά γέ θην, μυσαρά, καὶ τὶν ἐπίχαρμα τέτυγμαι; 

 Πάσσ’ ἅμα καὶ λέγε ταῦτα· «Τὰ Δέλφιδος ὀστία πάσσω.» 

 Ἶυγξ ἕλκε τὺ τῆνον ἐμὸν ποτὶ δῶμα τὸν ἄνδρα. 

 Δέλφις ἔμ’ ἀνίασεν· ἐγὼ δ’ ἐπὶ Δέλφιδι δάφναν 

 αἴθω. Χὡς αὔτα λακεῖ μεγάλ’ ἐκπυρίσασα, 

25 κἠξαπίνας ἄφθη, κοὐδὲ σποδὸν εἴδομες αὐτᾶς, 

 οὕτω τοι καὶ Δέλφις ἑνὶ φλογὶ σάρκ’ ἀμαθύνοι. 

 Ἶυγξ ἕλκε τὺ τῆνον ἐμὸν ποτὶ δῶμα τὸν ἄνδρα. 

 Νῦν θυσῶ τὰ πίτυρα. Τὺ δ’ Ἄρτεμι καὶ τὸν ἐν Ἄιδα 

 κινήσαις ἀδάμαντα καὶ εἴ τι περ ἀσφαλὲς ἄλλο. 

30 Θεστυλί, ταὶ κύνες ἅμμιν ἀνὰ πτόλιν ὠρύονται· 

 ἁ θεὸς ἐν τριόδοισι· τὸ χαλκέον ὡς τάχος ἄχει. 



 Ἶυγξ ἕλκε τὺ τῆνον ἐμὸν ποτὶ δῶμα τὸν ἄνδρα. 

 Ἠνίδε σιγῇ μὲν πόντος, σιγῶντι δ’ ἀῆται, 

 ἁ δ’ ἐμὰ οὐ σιγῇ στέρνων ἔντοσθεν ἀνία, 

35 ἀλλ’ ἐπὶ τήνῳ πᾶσα καταίθομαι, ὅς με τάλαιναν 

 ἀντὶ γυναικὸς ἔθηκε κακὰν καὶ ἀπάρθενον ἦμεν. 

 Ἶυγξ ἕλκε τὺ τῆνον ἐμὸν ποτὶ δῶμα τὸν ἄνδρα. 

 Ὡς τοῦτον τὸν κηρὸν ἐγὼ σὺν δαίμονι τάκω, 

 ὡς τάκοιθ’ ὑπ’ ἔρωτος ὁ Μύνδιος αὐτίκα Δέλφις. 

40 Χὡς δινεῖθ’ ὅδε ῥόμβος ὁ χάλκεος ἐξ Ἀφροδίτας, 

 ὣς τῆνος δινοῖτο ποθ’ ἁμετέραισι θύραισι. 

 Ἶυγξ ἕλκε τὺ τῆνον ἐμὸν ποτὶ δῶμα τὸν ἄνδρα. 

 Ἐς τρὶς ἀποσπένδω καὶ τρὶς τάδε, πότνια, φωνῶ· 

 εἴτε γυνὰ τήνῳ παρακέκλιται εἴτε καὶ ἀνήρ, 

45 τόσσον ἔχοι λάθος, ὅσσον ποκὰ Θησέα φαντὶ 

 ἐν Δίᾳ λασθῆμεν ἐυπλοκάμω Ἀριάδνας. 

 Ἶυγξ ἕλκε τὺ τῆνον ἐμὸν ποτὶ δῶμα τὸν ἄνδρα. 

 Ἱππομανὲς φυτόν ἐστι παρ’ Ἀρκάσι, τῷ δ’ ἔπι πᾶσαι 

 καὶ πῶλοι μαίνονται ἀν’ ὥρεα καὶ θοαὶ ἵπποι. 

50 Ὣς καὶ Δέλφιν ἴδοιμι, καὶ ἐς τόδε δῶμα περάσαι 

 μαινομένῳ ἵκελος λιπαρᾶς ἔκτοσθε παλαίστρας. 

 Ἶυγξ ἕλκε τὺ τῆνον ἐμὸν ποτὶ δῶμα τὸν ἄνδρα. 

 Τοῦτ’ ἀπὸ τᾶς χλαίνας τὸ κράσπεδον ὤλεσε Δέλφις, 

 ὠγὼ νῦν τίλλοισα κατ’ ἀγρίῳ ἐν πυρὶ βάλλω. 

55 Αἰαῖ Ἔρως ἀνιαρέ, τί μευ μέλαν ἐκ χροὸς αἷμα 

 ἐμφὺς ὡς λιμνᾶτις ἅπαν ἐκ βδέλλα πέπωκας; 

 Ἶυγξ ἕλκε τὺ τῆνον ἐμὸν ποτὶ δῶμα τὸν ἄνδρα. 

 Σαύραν τοι τρίψαισα κακὸν ποτὸν αὔριον οἰσῶ. 

 Θεστυλί, νῦν δὲ λαβοῖσα τὺ τὰ θρόνα ταῦθ’ ὑπόμαξον 

60 τᾶς τήνω φλιᾶς καθ’ ὑπέρτερον, ἇς ἔτι καὶ νύξ, 

 {ἐκ θυμῶ δέδεμαι, ὅ δέ μευ λόγον οὐδένα ποιεῖ} 

 καὶ λέγ’ ἐπιτρύζοισα· «τὰ Δέλφιδος ὀστία μάσσω.» 

 Ἶυγξ ἕλκε τὺ τῆνον ἐμὸν ποτὶ δῶμα τὸν ἄνδρα. 

 Νῦν δὴ μώνα ἐοῖσα πόθεν τὸν ἔρωτα δακρύσω; 



65 ἐκ τίνος ἄρξωμαι; Τίς μοι κακὸν ἄγαγε τοῦτο; 

 Ἦνθ’ ἁ τωὐβούλοιο καναφόρος ἄμμιν Ἀναξὼ 

 ἄλσος ἐς Ἀρτέμιδος, τᾷ δή ποκα πολλὰ μὲν ἄλλα 

 θηρία πομπεύεσκε  περισταδόν, ἐν δὲ λέαινα. 

 Φράζεό μευ τὸν ἔρωθ’ ὅθεν ἵκετο, πότνα Σελάνα. 

70 Καί μ’ ἁ Θευμαρίδα Θρᾷσσα τροφὸς ἁ μακαρῖτις, 

 ἀγχίθυρος ναίοισα, κατεύξατο καὶ λιτάνευσε 

 τὰν πομπὰν θάσασθαι· ἐγὼ δέ οἱ ἁ μεγάλοιτος 

 ὡμάρτευν βύσσοιο καλὸν σύροισα χιτῶνα 

 κἀμφιστειλαμένα τὰν ξυστίδα τᾶς Κλεαρίστας. 

75 Φράζεό μευ τὸν ἔρωθ’ ὅθεν ἵκετο, πότνα Σελάνα. 

 Ἤδη δ’ εὖσα μέσαν κατ’ ἀμαξιτόν, ᾇ τὰ Λύκωνος, 

 εἶδον Δέλφιν ὁμοῦ τε καὶ Εὐδάμιππον ἱόντας. 

 Τοῖς δ’ ἧς ξανθοτέρα μὲν ἑλιχρύσοιο γενειάς, 

 στήθεα δὲ στίλβοντα πολὺ πλέον ἢ τὺ Σελάνα, 

80 ὡς ἀπὸ γυμνασίοιο καλὸν πόνον ἄρτι λιπόντων. 

 Φράζεό μευ τὸν ἔρωθ’ ὅθεν ἵκετο, πότνα Σελάνα. 

 Χὡς ἴδον, ὣς ἐμάνην· ὥς τοι πυρὶ θυμὸς ἰάφθη 

 δειλαίας. Τὸ δὲ κάλλος ἐτάκετο, κοὐδέ τι πομπᾶς 

 τήνας ἐφρασάμαν, οὐδ’ ὡς πάλιν οἴκαδ’ ἀπῆνθον 

85 ἔγνων· ἀλλά μέ τις καπυρὰ νόσος ἐξαλάπαξε, 

 κείμαν δ’ ἐν κλιντῆρι δέκ’ ἄματα καὶ δέκα νύκτας. 

 Φράζεό μευ τὸν ἔρωθ’ ὅθεν ἵκετο, πότνα Σελάνα. 

 Καί μευ χρὼς μὲν ὁμοῖος ἐγίνετο πολλάκι θάψῳ, 

 ἔρρεν δ’ἐκ κεφαλᾶς πᾶσαι τρίχες, αὐτὰ δὲ λοιπὰ 

90 ὀστί’ ἔτι ἧς καὶ δέρμα. Καὶ ἐς τίνος οὐκ ἐπέρασα, 

 ἢ ποίας ἔλιπον γραίας δόμον, ἅτις ἐπᾷδεν; 

 Ἀλλ’ ἦς οὐδὲν ἐλαφρόν, ὁ δὲ χρόνος ἄνυτο φεύγων. 

 Φράζεό μευ τὸν ἔρωθ’ ὅθεν ἵκετο, πότνα Σελάνα. 

 Χοὕτω τᾷ δώλᾳ τὸν ἀλαθέα μῦθον ἔλεξα· 

95  «Εἰ δ’ ἄγε, Θέστυλί, μοι χαλεπᾷς νόσω εὑρέ τι μᾶχος· 

 πᾶσαν ἔχει με τάλαιναν ὁ Μύνδιος, ἀλλὰ μολοῖσα 

 τήρησον ποτὶ τὰν Τιμαγήτοιο παλαίστραν· 



 Τηνεὶ γὰρ φοιτῇ, τηνεὶ δέ οἱ ἁδὺ καθῆσθαι. 

 Φράζεό μευ τὸν ἔρωθ’ ὅθεν ἵκετο, πότνα Σελάνα. 

100 Κἠπεί κά νιν ἐόντα μάθῃς μόνον, ἅσυχα νεῦσον, 

 κεῖφ’ ὅτι Σιμαίθα τυ καλεῖ, καὶ ἀφάγεο τεῖδε.» 

 Ὣς ἐφάμαν, ἃ δ’ ἦνθε καὶ ἄγαγε τὸν λιπαρόχρων 

 εἰς ἐμὰ δώματα Δέλφιν· ἐγὼ δέ νιν ὡς ἐνόησα 

 ἄρτι θύρας ὑπὲρ οὐδὸν ἀμειβόμενον ποδὶ κούφῳ, 

105 φράζεό μευ τὸν ἔρωθ’ ὅθεν ἵκετο, πότνα Σελάνα. 

 Πᾶσα μὲν ἐψύχθην χιόνος πλέον, ἐκ δὲ μετώπω 

 ἱδρώς μευ κοχύδεσκεν ἴσον νοτίαισιν ἐέρσαις, 

 οὐδέ τι φωνῆσαι δυνάμαν, οὐδ’ ὅσσον ἐν ὕπνῳ 

 κνυζεῦνται φωνεῦντα φίλαν ποτὶ ματέρα τέκνα, 

110 ἀλλ’ ἐπάγην δαγῦδι καλὸν χρόα πάντοθεν ἴσα. 

 Φράζεό μευ τὸν ἔρωθ’ ὅθεν ἵκετο, πότνα Σελάνα. 

 Καί μ’ ἐσιδὼν ὥστοργος ἐπὶ χθονὸς ὄμματα πάξας 

 ἕζετ’ ἐπὶ κλιντῆρι καὶ ἑζόμενος φάτο μῦθον· 

 «Ἦ ῥά με Σιμαίθα τόσον ἔφθασας, ὅσσον ἐγώ θην 

115 πρᾶν ποκα τὸν χαρίεντα τράχων ἔφθασα Φιλῖνον, 

 ἐς τὸ τεὸν καλέσαισα τόδε στέγος ἤ με παρῆμεν. 

 Φράζεό μευ τὸν ἔρωθ’ ὅθεν ἵκετο, πότνα Σελάνα. 

 Ἦνθον γάρ κα ἐγώ, ναὶ τὸν γλυκὺν ἦνθον Ἔρωτα, 

 ἢ τρίτος ήὲ τέταρτος ἐὼν φίλος, αὐτίκα νυκτός, 

120 μᾶλα μὲν ἐν κόλποισι Διωνύσοιο φυλάσσων, 

 κρατὶ δ’ ἔχων λεύκαν, Ἡρακλέος ἱερὸν ἔρνος, 

 πάντοθε πορφυρέαισι περὶ ζώστραισιν ἑλικτάν. 

 Φράζεό μευ τὸν ἔρωθ’ ὅθεν ἵκετο, πότνα Σελάνα. 

 Καί κ’, εἰ μέν μ’ ἐδέχεσθε, τάδ’ ἦς φίλα, καὶ γὰρ ἐλαφρὸς  

125 καὶ καλὸς πάντεσσι μετ’ ἠιθέοισι καλεῦμαι·· 

 εὖδόν τ’, εἰ μῶνον τὸ καλὸν στόμα τεῦς ἐφίλησα· 

 εἰ δ’ ἄλλᾳ μ’ ὠθεῖτε καὶ ἁ θύρα εἴχετο μοχλῷ, 

 πάντως κα πελέκεις καὶ λαμπάδες ἦνθον ἐφ’ ὑμέας. 

 Φράζεό μευ τὸν ἔρωθ’ ὅθεν ἵκετο, πότνα Σελάνα. 

130 Νῦν δὲ χάριν μὲν ἔφαν τᾷ Κύπριδι πρᾶτον ὀφείλειν, 



 καὶ μετὰ τὰν Κύπριν τύ με Δευτέρα ἐκ πυρὸς εἵλευ, 

 ὦ γύναι, ἐσκαλέσαισα τεὸν ποτὶ τοῦτο μέλαθρον, 

 αὕτως ἡμίφλεκτον. Ἔρως δ’ ἄρα καὶ Λιπαραίω 

 πολλάκις Ἁφαίστοιο σέλας φοβερώτερον αἴθει, 

135 Φράζεό μευ τὸν ἔρωθ’ ὅθεν ἵκετο, πότνα Σελάνα. 

 Σὺν δὲ κακαῖς μανίαις καὶ παρθένον ἐκ θαλάμοιο 

 καὶ νύμφαν ἐσόβησ’ ἔτι δέμνια θερμὰ λιποῖσαν 

 ἀνέρος.» Ὣς ὃ μὲν εἶπεν, ἐγὼ δέ μιν ἁ ταχυπειθὴς 

 χειρὸς ἐφαψαμένα μαλακῶν ἔκλιν’ ἐπὶ λέκτρων,  

140 καὶ ταχὺ χρὼς ἐπὶ χρωτὶ πεπαίνετο, καὶ τὰ πρόσωπα 

 θερμότερ’ ἦς ἢ πρόσθε, καὶ ἐψιθυρίσδομες ἁδύ. 

 Ὡς καί τοι μὴ μακρὰ φίλα θρυλέοιμι Σελάνα, 

 ἐπράχθη τὰ μέγιστα, καὶ ἐς πόθον ἤνθομες ἄμφω. 

 Κοὔτε τι τῆνος ἐμὶν ἀπεμέμψατο μέσφα τόδ’ ἐχθές, 

145 οὔτ’ ἐγὼ αὖ τήνῳ. Ἀλλ’ ἦνθέ μοι ἅ τε Φιλίστας 

 μάτηρ τᾶς ἁμᾶς αὐλητρίδος ἅ τε Μελιξοῦς 

 σάμερον, ἁνίκα πέρ τε ποτ’ ὠρανὸν ἔτραχον ἵπποι 

 Ἀῶ τὰν ῥοδόεσσαν ἀπ’ Ὠκεανοῖο φέροισαι, 

 κεἶπέ μοι ἄλλα τε πολλὰ καὶ ὡς ἄρα Δέλφις ἔραται. 

150 Κεἴτε νιν αὖτε γυναικὸς ἔχει πόθος εἴτε καὶ ἀνδρός, 

 οὐκ ἔφατ’ἀτρεκὲς ἴδμεν, ἁτὰρ τόσον· αἰὲν Ἔρωτος 

 ἀκράτω ἐπεχεῖτο καὶ ἐς τέλος ᾤχετο φεύγων, 

 κἤφαθ’ ὅ οἱ στεφάνοισι τὰ δώματα τῆνα πύκασθεν. 

 Ταῦτά μοι ἁ ξείνα μυθήσατο, ἔστι δ’ ἀλαθής. 

155 Ἦ γάρ μοι καὶ τρὶς καὶ τετράκις ἄλλοκ’ ἐφοίτη 

 καὶ παρ’ ἐμὶν ἐτίθει τὰν δωρίδα πολλάκις ὄλπαν· 

 νῦν μὰν δωδεκαταῖος, ἀφ’ ὧτέ νιν οὐδὲ ποτεῖδον. 

 Ἦ ῥ’ οὐκ ἄλλο τι τερπνὸν ἔχει, ἁμῶν δὲ λέλασται; 

 Νῦν μὰν τοῖς φίλτροις καταδήσομαι· αἱ δ’ ἔτι κά με 

160 λυπῇ, τὰν Ἀίδαο πύλαν ναὶ Μοῖρας ἀραξεῖ. 

 Τοῖά οἱ ἐν κίστᾳ κακὰ φάρμακα φαμὶ φυλάσσειν 

 Ἀσσυρίῳ, δέσποινα, παρὰ ξείνοιο μαθοῖσα. 

 Ἀλλὰ τὺ μὲν χαίροισα ποτ’ Ὠκεανὸν τρέπε πώλως, 



 πότνι’,  ἐγὼ δ’ οἰσῶ τὸν ἐμὸν πόθον ὥσπερ ὑπέσταν. 

165 Χαῖρε, Σελαναία λιπαρόθρονε, χαίρετε δ’ ἄλλοι 

 ἀστέρες, εὐκήλοιο κατ’ ἄντυγα Νυκτὸς ὀπαδοί. 

Θαλύσια 

Σιμ. Ἦς χρόνος ἁνικ’ ἐγών τε καὶ Εὔκριτος ἐς τὸν Ἅλεντα 

 εἵρπομες ἐκ πόλιος, σὺν καὶ τρίτος ἅμμιν Ἀμύντας. 

 Τᾷ Δηοῖ γὰρ ἔτευχε θαλύσια καὶ Φρασίδαμος 

 κἀντιγένης, δύο τέκνα Λυκωπέος, εἴ τί περ ἐσθλὸν 

5 χαῶν τῶν ἐπάνωθεν ἀπὸ Κλυτίας τε καὶ αὐτῷ 

 Χάλκωνος, Βούριναν ὃς ἐκ ποδὸς ἄνυε κράναν 

 εὖ ἐνερεισάμενος πέτρᾳ γόνυ· ταὶ δὲ παρ’ αὐτὰν 

 αἴγειροι πτελέαι τε ἐΰσκιον ἄλσος ὕφαινον 

 χλωροῖσιν πετάλοισι κατηρεφέες κομόωσαι. 

10 Κοὔπω τὰν μεσάταν ὁδὸν ἄνυμες, οὐδὲ τὸ σᾶμα 

 ἁμὶν τὸ Βρασίλα κατεφαίνετο, καὶ τὸν ὁδίταν 

 ἐσθλὸν σὺν Μοίσαισι Κυδωνικὸν εὕρομες ἄνδρα, 

 οὔνομα μὲν Λυκίδαν, ἦς δ’ αἰπόλος, οὐδὲ κέ τίς μιν 

 ἀγνοίησεν ἰδών, ἐπεὶ αἰπόλῳ ἔξοχ’ ἐῴκει. 

15 Ἐκ μὲν γὰρ λασίοιο δασύτριχος εἶχε τράγοιο 

 κνακὸν δερμ’ ὤμοισι νέας ταμίσοιο ποτόσδον, 

 ἀμφὶ δέ οἱ στήθεσσι γέρων ἐσφίγγετο πέπλος 

 ζωστῆρι πλακερῷ, ῥοικὰν δ’ ἔχεν ἀγριελαίω 

 δεξιτερᾷ κορύναν. Καὶ μ’ ἀτρέμας εἶπε σεσαρὼς 

20 ὄμματι μειδιόωντι, γέλως δέ οἱ εἴχετο χείλευς· 

 « Σιμιχίδα, πᾷ δὴ τὺ μεσαμέριον πόδας ἕλκεις, 

 ἁνίκα δὴ καὶ σαῦρος ἐν αἱμασιαῖσι καθεύδει, 

 οὐδ’ ἐπιθυμβίδιοι κορυδαλλίδες ἠλαίνοντι; 

 Ἢ μετὰ δαῖτ’ ἄκλητος ἐπείγεαι ἤ τινος ἀστῶν 

25 λανὸν ἔπι θρῴσκεις; Ὥς τοι ποσὶ νισσομένοιο 

 πᾶσα λίθος πταίοισα ποτ’ ἀρβυλίδεσσιν ἀείδει.» 

 Τὸν δ’ ἐγὼ ἀμείφθην· «Λυκίδα φίλε, φαντί τυ πάντες 



 εἶμεν συρικτὰν μέγ’ ὑπείροχον ἔν τε νομεῦσιν 

 ἔν τ’ ἀματήρεσσι. Τὸ δὴ μάλα θυμὸν ἰαίνει 

30 ἁμέτερον, καί τοι κατ’ ἐμὸν νόον ἰσοφαρίσδεν 

 ἔλπομαι. Ἁ δ’ ὁδὸς ἅδε θαλυσιάς· ἦ γὰρ ἑταῖροι 

 ἀνέρες εὐπέπλῳ Δαμάτερι δαῖτα τελεῦντι 

 ὄλβω ἀπαρχόμενοι· μάλα γάρ σφισι πίονι μέτρῳ 

 ἁ δαίμων εὔκριθον ἀνεπλήρωσεν ἀλωάν. 

35 Ἀλλ’ ἄγε δή, ξυνὰ γὰρ ὁδός, ξυνὰ δὲ καὶ ἀώς, 

 βουκολιασδώμεσθα· τάχ’ ὥτερος ἄλλον ὀνασεῖ. 

 Καὶ γὰρ ἐγὼ Μοισᾶν καπυρὸν στόμα, κἠμὲ λέγοντι 

 πάντες ἀοιδὸν ἄριστον·ἐγὼ δέ τις οὐ ταχυπειθής, 

 οὐ Δᾶν· οὐ γάρ πω κατ’ ἐμὸν νόον οὔτε τὸν ἐσθλὸν 

40 Σικελίδαν νίκημι τὸν ἐκ Σάμω οὔτε Φιλίταν 

 ἀείδων, βάτραχος δὲ ποτ’ ἀκρίδας ὥς τις ἐρίσδω.» 

 Ὣς ἐφάμαν ἐπίταδες· ὁ δ’ αἰπόλος ἀδὺ γελάσσας 

 «τάν τοι, ἔφα, κορύναν δωρύττομαι, οὕνεκεν ἐσσὶ 

 πᾶν ἐπ’ ἀλαθείᾳ πεπλασμένον ἐκ Διὸς ἔρνος. 

45 Ὥς μοι καὶ τέκτων μέγ’ ἀπέχθεται, ὅστις ἐρευνῇ 

 ἴσον ὅρευς κορυφᾷ τελέσαι δόμον Ὠρομέδοντος, 

 καὶ Μοισᾶν ὄρνιχες, ὅσοι ποτὶ Χῖον ἀοιδὸν 

 ἀντία κοκκύζοντες ἐτώσια μοχθίζοντι. 

 Ἀλλ’ ἄγε βουκολικᾶς ταχέως ἀρξώμεθ’ ἀοιδᾶς, 

50 Σιμιχίδα· κἠγὼ μέν, ὅρη φίλος, εἴ τοι ἀρέσκει 

 τοῦθ’ ὅ τι πρᾶν ἐν ὄρει τὸ μελύδριον ἐξεπόνασα. 

Λυκ. Ἔσσεται Ἀγεάνακτι καλὸς πλόος ἐς Μυτιλήναν, 

 χὥταν ἐφ’ ἑσπερίοις ἐρίφοις νότος ὑγρὰ διώκῃ 

 κύματα, χὡρίων ὅτ’ ἐπ’ ὠκεανῷ πόδας ἴσχει, 

55 αἴ κα τὸν Λυκίδαν ὀπτεύμενον ἐξ Ἀφροδίτας 

 ῥύσηται· θερμὸς γὰρ ἔρως αὐτῶ με καταίθει. 

 Χἀλκυόνες στορεσεῦντι τὰ κύματα τάν τε θάλασσαν 

 τόν τε νόστον τόν τ’ εὖρον, ὃς ἔσχατα φυκία κινεῖ, 

 ἀλκυόνες, γλαυκαῖς Νηρηΐσι ταί τε μάλιστα 

60 ὀρνίχων ἐφίληθεν ὅσοις τέ περ ἐξ ἁλὸς ἄγρα. 



 Ἀγεάνακτι πλόον διζημένῳ ἐς Μυτιλήναν 

 ὥρια πάντα γένοιτο, καὶ εὔπλοος ὅρμον ἵκοιτο. 

 Κἠγὼ τῆνο κατ’ ἆμαρ ἀνήτινον ἢ ῥοδόεντα 

 ἢ καὶ λευκοΐων στέφανον περὶ κρατὶ φυλάσσων 

65 τὸν πτελεατικὸν οἶνον ἀπὸ κρατῆρος ἀφυξῶ 

 πὰρ πυρὶ κεκλιμένος, κύαμον δέ τις ἐν πυρὶ φρυξεῖ, 

 χἁ στιβὰς ἐσσεῖται πεπυκασμένα ἕστ’ ἐπὶ πᾶχυν 

 κνύζᾳ τ’ ἀσφοδέλῳ τε πολυγνάμπτῳ τε σελίνῳ. 

 Καὶ πίομαι μαλακῶς μεμνάμενος Ἀγεάνακτος 

70 αὐταῖσιν κυλίκεσσι καὶ ἐς τρύγα χεῖλος ἐρείδων. 

 Αὐλησεῦντι δέ μοι δύο ποιμένες, εἶς μὲν Ἀχαρνεύς, 

 εἶς δὲ Λυκωπείτας· ὁ δὲ Τίτυρος ἐγγύθεν ᾀσεῖ, 

 ὥς ποκα τᾶς Ξενέας ἠράσσατο Δάφνις ὁ βούτας, 

 χὡς ὄρος ἀμφεπονεῖτο, καὶ ὡς δρύες αὐτὸν ἐθρήνευν, 

75 Ἱμέρα αἵτε φύοντι παρ’ ὄχθαισιν ποταμοῖο, 

 εὔτε χιὼν ὥς τις κατετάκετο μακρὸν ὑφ’ Αἶμον 

 ἢ Ἄθω ἢ Ῥοδόπαν ἢ Καύκασον ἐσχατόωντα. 

 ᾈσεῖ δ’ ὥς πολ’ ἔδεκτο τὸν αἰπόλον εὐρέα λάρναξ 

 ζωὸν ἐόντα κακαῖσιν ἀτασθαλίαισιν ἄνακτος, 

80 ὥς τέ νιν αἱ σιμαὶ λειμωνόθε φέρβον ἰοῖσαι 

 κέδρον ἐς ἁδεῖαν μαλακοῖς ἄνθεσσι μέλισσαι, 

 οὔνεκά οἱ γλυκὺ Μοῖσα κατὰ στόματος χέες νέκταρ. 

 Ὦ μακαριστὲ Κομᾶτα, τύ θην τάδε τερπνὰ πεπόνθεις, 

 καὶ τὺ κατεκλᾴσθης ἐς λάρνακα, καὶ τὺ μελισσᾶν 

85 κηρία φερβόμενος ἔτος ὥριον ἐξεπόνασας. 

 Αἴθ’ ἔτι μοι ζωοῖς ἐναρίθμιος ὤφελες ἦμεν· 

 ὥς τοι ἐγὼν ἐνόμευον ἀν’ ὤρεα τὰς καλὰς αἶγας 

 φωνᾶς εἰσαΐων, τὺ δ’ ὑπὸ δρυσὶν ἢ ὐπὸ πεύκαις 

 ἁδὺ μελισδόμενος κατεκέκλισο, θεῖε Κομᾶτα.». 

90 Χῶ μὲν τόσσ’ εἰπὼν ἀπεπαύσατο· τὸν δὲ μέτ’ αὖθις 

 κἠγὼν τοῖ’ ἐφάμαν· «Λυκίδα φίλε, πολλὰ μὲν ἄλλα 

 Νύμφαι κἠμὲ δίδαξαν ἀν’ ὤρεα βουκολέοντα 

 ἐσθλά, τά που καὶ Ζηνὸς ἐπὶ θρόνον ἄγαγε φάμα, 



 ἀλλὰ τόγ’ ἐκ πάντων μέγ’ ὑπείροχον, ᾧ τυ γεραίρεν 

95 ἀρξεῦμ’· ἀλλ’ ὑπάκουσον, ἐπεὶ φίλος ἔπλεο Μοίσαις. 

Σιμ. Σιμιχίδᾳ μὲν Ἔρωτες ἐπέπταρον· ἦ γὰρ ὁ δειλὸς 

 τόσσον ἐρᾷ Μυρτοῦς, ὅσον εἴαρος αἶγες ἔραντι. 

 Ὥρατος δ’ ὁ τὰ πάντα φιλαίτατος ἀνέρι τήνῳ 

 παιδὸς ὑπὸ σπλάγχνοισιν ἔχει πόθον. Οἶδεν Ἄριστις 

100 ἐσθλὸς ἀνήρ, μέγ’ ἄριστος, ὃν οὐδέ κεν αὐτὸς ἀείδεν 

 Φοῖβος σὺν φόρμιγγι παρὰ τριπόδεσσι μεγαίροι, 

 ὡς ἐκ παιδὸς Ἄρατος ὑπ’ ὀστέον αἴθετ’ ἔρωτι. 

 Τόν μοι, Πάν, Ὁμόλας ἐρατὸν πέδον ὅστε λέλογχας, 

 ἄκλητον κείνοιο φίλας ἐς χεῖρας ἐρείσαις, 

105 εἴτ’ ἔστ’ ἄρα Φιλῖνος ὁ μαλθακὸς εἴτε τις ἄλλος. 

 Κεἰ μὲν ταῦτ’ ἔρδοις, ὦ Πὰν φίλε, μήτι τυ παῖδες 

 Ἀρκαδικοὶ σκίλλαισιν ὑπὸ πλευράς τε καὶ ὤμους 

 τανίκα μαστίζοιεν, ὅτε κρέα τυθτὰ παρείη· 

 εἰ δ’ ἄλλους νεύσαις, κατὰ μὲν χρόα παντ’ ὀνύχεσσι 

110 δακνόμενος κνάσαιο καὶ ἐν κνίδαισι καθεύδοις, 

 εἴης δ’ Ἠδωνῶν μὲν ἔν ὤρεσι χείματι μέσσῳ 

 Ἔβρον πὰρ ποταμὸν τετραμμένος ἐγγύθεν ἄρκτω, 

 ἐν δὲ θέρει πυμάτοισι παρ’ Αἰθιόπεσσι νομεύοις 

 πέτρᾳ ὑπὸ Βλεμύων, ὅθεν οὐκέτι Νεῖλος ὁρατός. 

115 Ὕμμες δ’ Ὑετίδος καὶ Βυβλίδος ἁδὺ λιπόντες 

 νᾶμα καὶ Οἰκοῦντα, ξανθᾶς ἔδος αἰπὺ Διώνας, 

 ὦ μάλοισιν Ἔρωτες ἐρευθομένοισιν ὁμοῖοι, 

 βάλλετέ μοι τόξοισι τὸν ἱμερόεντα Φιλῖνον, 

 βάλλετ’, ἐπεὶ τὸν ξεῖνον ὁ δύσμορος οὐκ ἐλεεῖ μευ, 

120 καὶ δὴ μαλαπίοιο πεπαίτερος, αἱ δὲ γυναῖκες 

 αἰαῖ, φαντί, Φιλῖνε τό τοι καλὸν ἄνθος ἀπορρεῖ. 

 Μηκέτι τοι φρουρέωμες ἐπὶ προθύροισιν, Ἄρατε, 

 μηδὲ πόδας τρίβωμες· ὁ δ’ ὄρθριος ἄλλον ἀλέκτωρ 

 κοκκύζων νάρκαισιν ἀνιαραῖσι διδοίη, 

125 εἶς δ’ ἀπὸ τᾶσδε, φέριστε, Μόλων ἄγχοιτο παλαίστρας. 

 Ἄμμιν δ’ ἁσυχία τε μέλοι γραία τε παρείη, 



 ἅτις ἐπιφθύζοισα τὰ μὴ καλὰ νόσφιν ἐρύκοι». 

 Τόσσ’ ἐφάμαν· ὃ δέ μοι τὸ λαγωβόλον, ἁδὺ γελάσσας 

 ὡς πάρος, ἐκ Μοισᾶν ξεινήιον ὤπασεν εἶμεν. 

130 Χὢ μὲν ἀποκλίνας ἐπ’ ἀριστερὰ τὰν ἐπὶ Πύξας 

 εἶρφ’ ὁδόν, αὐτὰρ ἐγών τε καὶ Εὔκριτος ἐς Φρασιδάμω 

 στραφθέντες χὡ καλὸς Ἀμύντιχος ἔν τε βαθείαις 

 ἁδείας σχοίνοιο χαμευνίσιν ἐκλίνθημες 

 ἔν τε νεοτμάτοισι γεγαθότες οἰναρέοισι. 

135 Πολλαὶ δ’ ἄμμιν ὕπερθε κατὰ κρατὸς δονέοντο 

 αἴγειροι πτελέαι τε· τὸ δ’ ἐγγύθεν ἱερὸν ὕδωρ 

 Νυμφᾶν ἐξ ἄντροιο κατειβόμενον κελάρυζε. 

 Τοὶ δὲ ποτὶ σκιαραῖς ὀροδαμνίσιν αἰθαλίωνες 

 τέττιγες λαλαγεῦντες ἔχον πόνον· ἁ δ’ ὀλολυγὼν 

140 τηλόθεν ἐν πυκιναῖσι βάτων τρύζεσκεν ἀκάνθαις. 

 Ἄειδον κόρυδοι καὶ ἀκανθίδες, ἔστενε τρυγών, 

 πωτῶντο ξουθαὶ περὶ πίδακας ἀμφὶ μέλισσαι. 

 Πάντ’ ὦσδεν θέρεος μάλα πίονος, ὦσδε δ’ ὀπώρας. 

 Ὄχναι μὲν πὰρ ποσσί, παρὰ πλευραῖσι δὲ μᾶλα 

145 δαψιλέως ἁμὶν ἐκυλίνδετο, τοὶ δ’ ἐκέχυντο 

 ὄρπακες βραβίλοισι καταβρίθοντες ἔραζε· 

 τετράενες δὲ πίθων ἀπελύετο κρατὸς ἄλειφαρ. 

 Νύμφαι Κασταλίδες Παρνάσιον αἶπος ἔχοισαι, 

 ἆρά γέ πᾳ τοιόνδε Φόλω κατὰ λάϊνον ἄντρον 

150  κρατῆρ’ Ἡρακλῆϊ γέρων ἐστάσατο Χίρων; 

 Ἆρά γέ πᾳ τῆνον τὸν ποιμένα τὸν ποτ’ Ἀνάπῳ, 

 τὸν κρατερὸν Πολύφαμον, ὃς ὤρεσι νᾶας ἔβαλλε, 

 τοῖον νέκταρ ἔπεισε κατ’ αὐλία ποσσὶ χορεῦσαι, 

 οἷον δὴ τόκα πῶμα διεκρανάσατε Νύμφαι 

155 βωμῷ πὰρ Δάματρος ἁλωίδος; Ἇς ἐπὶ σωρῷ 

 αὖτις ἐγὼ πάξαιμι μέγα πτύον, ἃ δὲ γελάσσαι 

 δράγματα καὶ μάκωνας ἐν ἀμφοτέραισιν ἔχοισα. 

 


